
আছো তাক মাতিবে চাহিবে নলাগয়॥১১॥

হেন পাতকীক তই কৰিলি আলাপ।

এতেক সিজিল তোত মহা ঘোৰ পাপ॥

এহি মতে ৰামৰায়ক বৰ খঙ্গিলন্ত।

ডৰে ৰামৰায় তৰতৰিয়া কাম্পন্ত॥১২॥

আন আৰ একো মাতিবাক ন পাৰিল।

মাসেকো শঙ্কৰদেৱে তাঙ্ক নমাতিল॥

এক মাস ৰামৰায় খঙ্গতে আছিল।

বসিবাক ভকতৰ সঙ্গতো নেদিল॥১৩॥

বুলিলা ভকত সবে অন্তৰে মাসেক।

মৰষিয়ো দোষ ৰামৰায়ৰ যতেক॥

একমাস দুঃখ ভুঞ্জি আছন্ত মনত।

দিয়া ঠাই ইহাঙ্ক মৰষি দোষ যত॥১৪॥

শুনিয়া শঙ্কৰদেৱ বুলিলন্ত বাক।

বিয়াস-কলাইৰ সঙ্গী জানিবা ইহাক॥

চাইবে যোগ্য নুহি ইটো আছো দিব ঠাই।

শঙ্কৰদেবক ভক্তে বুলিলা দুনাই॥১৫॥

আগ পাছ নুগুণিয়া হঠাতে বুলিল।

খঙ্গিবাক দেখি পাছ মনত গুণিল॥

কৰি কাবৌ কাতৰ মাগয় দোষ চয়।

এতেকে ইহান দোষ ক্ষমিব লাগয়॥১৬॥

 —ৰামৰামক ক্ষমা—


শুনি দেৱ শঙ্কৰে বুলিলা পাছে বাক।

বিয়াস কলাইৰ টকা সহিছে আমাক॥

